Հանրային կառավարման բարեփոխումների ռազմավարությամբ սահմանված «Պետական հատվածում ոչ ֆինանսական շահադրդման համակարգի լավարկում» միջոցառման շրջանակներում «Քաղաքացիական ծառայության մասին» օրենքով և Առաջին փոխվարչապետի 2018 թվականի դեկտեմբերի 27-ի «Փորձնակ գրանցելու և աշխատանքներին մասնակցության առանձնահատկությունները սահմանելու մասին» N 439-Ն որոշմամբ սահմանված են պետական մարմիններում փորձնակների ներգրավման կառուցակարգեր, որոնք հնարավորություն են տալիս ավարտական կուրսում սովորող ուսանողներին և ԲՈՒՀ-ը բարձր առաջադիմությամբ ավարտած շրջանավարտներին ներգրավվել պետական կառավարման համակարգ։
Վերը նշված կարգավորումների շրջանակներում փորձնակ գրանցվելու դեպքում ուսանողները կարող են գործնականորեն ծանոթանալ հանրային ծառայության և քաղաքացիական ծառայության համակարգերին, հանրային ծառայողի հիմնական իրավունքներին և պարտականություններին, սոցիալական երաշխիքներին, հանրային ծառայության կազմակերպման առանձնահատկություններին, ձեռք բերել փորձարարություն հաստատված աշխատանքային ծրագրով և քաղաքացիական ծառայողի համակարգմամբ, ստանալ գործնական հմտություններ, խորացնել մասնագիտական գիտելիքները, ինչպես նաև ձեռք բերել հանրային ծառայության ստաժ՝ քաղաքացիական ծառայության պաշտոնի հավակնելու պարագայում։
Հայտնում եմ նաև, որ փորձնակների ներգրավման համար ներկայումս գործում է 3 կառուցակարգ՝ 
1․ վարկանիշային ցուցակ կազմելու համար թեստավորման արդյունքում առնվազն 30 միավոր հավաքած քաղաքացիների ներգրավում,
2․ դիմելու օրվան նախորդող 3 տարում ԲՈՒՀ-ն ավարտած և միջին որակական գնահատականի առավելագույն արժեքի առնվազն 80 տոկոս ապահոված քաղաքացիների ներգրավում,
3․ աշխատանքի վրա հիմնված (work based learning) մասնագիտական կրթական ծրագրով ուսումնական գործընթացում ներգրավված ուսանողների գրանցում։
Փորձնակների ցանկում ընդգրկվելու նպատակով վարկանիշային ցուցակ կազմելու համար թեստավորման արդյունքում առնվազն 30 միավոր հավաքած, ինչպես նաև ԲՈՒՀ-ը բարձր առաջադիմությամբ ավարտած քաղաքացիները ներկայացնում են դիմում cso.gov.am կայքի միջոցով՝ գրանցվելով նշված կայքում, իսկ աշխատանքի վրա հիմնված մասնագիտական կրթական ծրագրով ուսանողները կարող են ներգրավվել փորձնակների ցանկում համապատասխան մարմինների հայտի հիման վրա՝ ուսումնական գործընթացին համահունչ աշխատաժամանակով։ Փորձնակների ցանկում ընդգրկվելու ժամկետը 2 տարի է, իսկ համապատասխան մարմնում փորձնակ գրանցվելու առավելագույն ժամկետը 1 տարի է: Եթե համապատասխան մարմնում փորձնակի գրանցման ժամկետը մեկ տարվանից պակաս է, ապա պաշտոնատար անձի և փորձնակի փոխադարձ համաձայնության դեպքում համապատասխան իրավական ակտով ժամկետը կարող է երկարաձգվել, բայց փորձնակ գրանցվելու համար նախատեսված մեկ տարվանից ոչ ավելի:
Նշենք նաև, որ թեև փորձնակ գրանցված ժամանակահատվածը չի վարձատրվում, սակայն հանդիսանում է կարևոր քայլ մասնագիտական աճի և հանրային ծառայության կարիերա սկսելու համար։ 
Ելնելով վերոգրյալից՝ խնդրում եմ Ձեր աջակցությունը՝ վերը նշված հնարավորությունների մասին կից ներկայացված սահիկաշարի միջոցով (հղումը՝ https://docs.google.com/presentation/d/1Z2CUmCCwH5YONWThBOhtQBaMOJMX_gZq/edit?slide=id.p1#slide=id.p1) իրազեկման աշխատանքներ իրականացնելու Ձեր ուսանողների շրջանում՝ դրանով նպաստելով կրթության և պետական կառավարման համակարգի կապի ամրապնդմանը և երիտասարդ մասնագետների ներուժի արդյունավետ օգտագործմանը։
Միաժամանակ պատրաստակամ ենք Քաղաքացիական ծառայության գրասենյակում (այսուհետ՝ Գրասենյակ), Ձեր ներկայացուցիչների մասնակցությամբ, կազմակերպելու փորձնակների գրանցման գործընթացին վերաբերող մանրամասների համապարփակ ներկայացում։ Նշված հանդիպման ընթացքում հնարավոր կլինի անդրադառնալ գրանցման փուլերին, պահանջվող փաստաթղթերին, ժամկետներին և մասնակցության պայմաններին, ինչը կնպաստի ուսանողների իրազեկման աշխատանքների առավել համակարգված, նպատակային և արդյունավետ իրականացմանը, ինչպես նաև կխթանի ուսանողների ակտիվ մասնակցությունը փորձնակների ներգրավման գործընթացներին։ 
Լրացուցիչ հարցերի դեպքում կարող եք կապ հաստատել Գրասենյակի ներկայացուցչի հետ (Աստղիկ Թումանյան, astghik.tumanyan@cso.gov.am, 010-515-408):

